
EIERHANTERING EN VOORKOMING VAN BROEIKAS INFEKSIES OM LEWENSVATBARE EN GROEIKRAGTIGE VOLSTRUISKUIKENS TE VERSEKER
Deur Fanus Cilliers ( PhD Agric., Pr. Nat. Sci.) 
Dagoud kuiken kopers en kontrak grootmakers toon verseker omsigtigheid vir die 2009/2010 seisoen wat grootliks veroorsaak word deur die verlaagde realisasie van jong kuikens en slagvoëls.  In die afgelope kuikenseisoen is daar deurgaans aansienlik meer vrektes ervaar en die kroniese gebruik van antibiotikas was ‘n  noodsaaklikheid om voëls aan die lewe te hou.  
Die koste las weens meer vrektes,  ekstra inset kostes met voordurende gebruik van antibiotika,  verlengde periode om kuikens op gewig te kry en die verlaagde prysaanbod  op stadium van bemarking, het verseker die winsgewendheid van volstruisproduksie vir sommige produsente onder druk geplaas.   
Weens die invloed van dagoud prys op die netto winsgewendheid van kuiken en slagvoël produksie, is die afwaartse druk  in dagoud kuiken pryse ‘n groot waarskynlikheid.  Gevolglik noodsaak dit die teelvoël produsent om opnuut te kyk na die produksie koste per dagoud kuiken.  Weens die minimale koste verskil tussen optimale voeding en die van goedkoper marginale praktyke, is dit duidelik dat voeding krities is in die sukses van maksimum aantal lewensvatbare kuikens per produksie eenheid.
Voeding is egter net een aspek van suksesvolle lewensvatbare kuikenproduksie en rus daar ook ‘n groot verantwoordelikheid op eierhantering en higiëniese bestuur van eiers in broeikaste.  Die artikel poog om eierhantering te bespreek met klem op ontsmettingsprosedures, produkte, kostes en faktore wat die effektiwiteit daarvan kan beïnvloed.
BROEIKAS INFEKSIES
Navorsing toon dat vrektes weens broeikas infeksies  tot so hoog as 30% kan bedrae en sommige infeksies kan permanente letsels veroorsaak wat die groeipotensiaal van kuikens kan benadeel.   Broeikas infeksies is van die hoofoorsake van probleme wat aanvanklik met kuikengrootmaak ervaar word en kan of bakteries of swamverband wees.
Waar is die eerste bron van moontlike besmetting?
Broeikas infeksies begin egter nie altyd in die broeikas nie, maar reeds onmiddelik nadat die eier gelê is.  Die eerste besmetting geskied wanneer die vars ontwikkelde eier deur die wyfie se kloaak beweeg en in die nes beland.  Beide die kloaak en die nes is besmet met verskeie enterobakterieë.  Volstruis eiers beskik nie soos ander voël spesies oor ‘n kutikel  wat onmiddelike penetrasie van bakterie in eiermembrane effens buffer nie.  
Gevolglik is daar ‘n onmiddelike besmettings gevaar indien die bakteriese of swam bronne nie verwyder word nie.  Besmetting van eiermembrane kan op enige stadium die ontwikkelende embrio affekteer wat tot vroeë sowel as laat embrionale vrektes kan lei.  
Die temperatuur van die eier is in die orde van 39°C wanneer dit in die laat namiddag gelê word en nag-termperature daal dikwels onder 20°C.   Die daling in die eierinhoud temperatuur veroorsaak ‘n negatiewe druk wat gevolglik vloeistof en bakterieë op die dop deur die eierporieë insuig wat tot potensiële infeksie van eier membrane kan lei.
Die algemene praktyk van produsente om eiers net 3 to 4 keer per week uit te haal gaan grootliks die besmetting van eiers aanmoedig.  Die ideaal is verseker om eiers daagliks uit te haal  so spoedig moontlik nadat dit gelê is en dan onmiddelik oor te gaan tot ontsmetting.  Hoe langer die eierblootstelling aan ongunstige faktore, hoe meer die besmettingsrisiko.  Gereelde ontsmetting en vervanging van nesmateriaal en eierkratte is maar enkel faktore wat moontlike bronne van besmetting kan verminder.
Broeikas kondisies is optimaal vir die vinnige vermeerdering van swamme en bakterieë weens die vogtigheid, temperatuur en lugbeweging daarin.  Met vermeerdering van swam en bakteriese getalle word die graad van besmetting en gevolglike infeksie veelvoudig verhoog.  Dit noodsaak dat eier inspeksie reeds op 14 dae gedoen moet word om onvrugbare en dooie embrio’s so gou moontlik te identifiseer en te verwyder.   Een vrot eier hou die risiko in om verskeie ander bebroeide eiers te besmet en tot embrionale vrektes en gekontamineerde kuikens te lei.
EIER ONTSMETTING
Daar is verskeie ontsmettingsmiddels wat baie suksesvol gebruik word en slegs 4 basiese produkte word bespreek naamlik   F10,  Virkon S,  Ambicide en Virocid.
Die volgende tabel toon die basiese verdunnings aan met benaderde kostes soos tans in die Klein Karoo.
	Produk
	Verdunning van produk  met water
	R/liter in verdunde formaat vir ontsmetting 
	Koste R per vierkante m (m²) vir maksimale ontsmetting via was of sproei met rugsak spuit

	F10
	1:250
	R 0.51 per liter
	R 0.13/m²

	Virkon S
	1:100.
	R 0.85 per liter
	R 0.21/m²

	Ambicide
	1:200
	R 0.68 per liter
	R 0.17/m²

	Virocid
	1:100
	R 0.56 per liter
	R 0.14/m²


Die gemiddelde koste tussen die onderskeie produkte werk uit op R0.65 per liter verdunde produk. 'n Algemene riglyn vir gebruik met was ("spray") is 1 liter per 4m² en sal die gemiddelde kostes tussen die produkte uitwerk op R 0.16/m².
FOGGING
Die gebruik van ‘n sogenaamde fogger kan regtig aanbeveel word daar dit in verskeie opsigte ander prosedures in terme van tyd, kostes en effektiwiteit oortref.  Fogger is ‘n masjien waarin die ontsmettingsmiddel in verdunde vorm geplaas word en dit dan die ontsmettingsmiddel in fyn mislaag onder druk uitlaat.  
Die riglyn met die gebruik van ‘n fogger sal 1 liter ONVERDUNDE ontsmettingsmiddel wees wat met  4 dele water verdun word.  Dit sal voldoende wees vir ontsmetting van 1000 m³.  Die gemiddelde koste van "fogging" werk dan uit op R 0.10/m³ teenoor R 0.16/m² met was en sproei ontsmetting 
BEROKING
Baie navorsers glo meer in die effektiwiteit van beroking, maar weens die ongemak van die prosedure is dit nie meer so algemeen nie.  Beroking na 7 tot 14 dae nadat broeiproses in aanvang geneem het,  word nie meer aanbeveel nie aangesien dit ‘n risiko inhou om embrio te beskadig.  Dit word egter kortliks as volg gedoen:
 2 dele formalien op 1 deel kaliumpermanganaat, maw. 
44ml formalien / 22g kaliumpermaganaat behandel 1m³.
Die gemiddelde koste van "beroking" werk dan uit op +/- R 2/m³  teenoor R 0.10/m³ met fogging en R 0.16/m² met was en sproei ontsmetting.  
ULTRAVIOLET ONTSMETTING
Dit is ‘n prosedure waar eiers in ‘n spesiaal gegalvaniseerde vervaardigde kas geplaas word op ‘n roterende basis sodat eiers voordurend in die rondte draai en alle gedeeltes in kontak met die lig kom.   Die ligte is uiters gevaarlik vir oog kontak en moet die kas sodanig ontwerp word dat geen lig ontsnap nie
Eiers word eenvoudig afgevee en in die kas geplaas vir ‘n periode van 20 minute waarna dit verwyder word.  Kas groottes wissel maar ongeveer twaalf UV ligbuise word gebruik vir die ontsmetting van 20 eiers. Die koste van die buise is in die orde van R 185 per buis en verwagte leeftyd van so ‘n buis wissel tussen 2 en 3 jaar. 
BELANGRIKE FAKTORE T.O.V "SKOONMAAK" EN ONTSMETTING:
Enige ontsmettings middel is net effektief indien dit korrek aangewend word volgens die produk spesifikasies.  
Basiese faktore wat die effektiwiteit van ontsmetting beïnvloed is as volg:
- Ontsmet slegs skoon oppervlaktes
Suksesvolle ontsmetting is slegs moontlik indien dit wat ontsmet moet word, SKOON is.  Ontsmettingsmiddels word afgebreek in die teenwoordigheid van organiese materiaal soos mis, uriene, modder, water ens. 
Voor ontsmetting, moet oppervlaktes eers met 'n "seep" gewas word en ‘n algemene produk bekend as HD3 word daarvoor gebruik.  Die produk word verdun op 'n 1:100 verhouding en werk in verdunde oplossing uit teen R0.22 per liter.
Vuil oppervlaktes veroorsaak ‘n vetlagie (biofilm) waaronder bakterie wegkruip  en waardeur ontsmettingsmiddels nie kan penetreer nie.   In die "hoenderbedryf" word daar omtrent 4 liter seep gebruik vir elke liter ontsmettingsmiddel terwyl die volstruisbedryf foutiewelik net die teenoorgestelde statistiek toon.  Gevolglik bestaan die waarskynlikheid dat sommige produsente nie effektief ontsmet nie, grootliks omdat die produkte nie behoortlik kan funksioneer indien  besmette oppervlaktes vooraf behoortlik skoongemaak is nie.
In die geval van eiers moet die vuil en gekraakte eiers liefs weggegooi word.    Dit is sinneloos om vuil eiers te skuur en sal net die risiko van broeikasinfeksies verhoog.   Gebruik slegs ‘n growwe lap om vreemde materiaal te verwyder en vee nat eiers af met weggooibare doekies, waarna dit dadelik ontsmet kan word.  
- Kontaktyd
Kontaktyd beteken die fisiese tyd wat die oppervlak wel in kontak met die ontsmettingsmiddel moet wees om effektief te kan werk.  Geen middel werk deur net 'n kortstondige periode van "kontak" nie.   Verskillende produkte se aanbevole kontaktye wissel, maar varieer tussen  5 minute vir bakteriese ontsmetting  en tot 30 minute vir virus en swamontsmettings.  Aanbevole kontaktye word gebasseer op die konsentrasies soos op die produk spesifikasies aangedui word.  Indien produsente daarvan afwyk en flouer konsentrasies gebruik,  sal verlengde periode van kontak vereis word indien dieselfde mate van ontsmetting verlang word.
Die gebruik van ‘n “fogger” is veral gerieflik om kontak tyd te beheer deurdat die missproei orals indring en gevolglik op die wyse kontak tyd verlang.
- Verdunnings prosedure 
Meeste ontsmettings middels moet verdun word  wat wissel tussen 1 deel ontsmettingsmiddel op:100 tot 200 dele water.  Verdunning en kontaktyd gaan hand aan hand.  Hoe flouer, hoe langer kontak word benodig. 
- Temperatuur
Die was van eiers is nie ideaal nie, maar nogtans ‘n algemene praktyk.  Verkeerde ontsmettingstegnieke met was lewer dikwels swakker resultate as om glad nie eiers te ontsmet nie.  Gevolglik moet voorsorg getref word dat die temperatuur van die ontsmettings oplossing, lou warm is teen  35°– 38°C  om die negatiewe insuig effek te verhoed.
Hoe warmer die omgewingstempartuur waar ontsmetting gedoen moet word, hoe vinniger verdamp die middel en hoe korter is die kontaktyd.  Dit bevestig net weer die noodsaaklikheid ten opsigte van die korrekte verdunning van ontsmettingsmiddels ten einde effektiwiteit van die produk te behou.
OPSOMMEND
Besmetting in die broeikas sal kuiken infeksies veroorsaak gedurende die broeiproses.  Sulke moontlike probleme is gewoonlik respiratories en  spysverteringsverwant en dring die kuiken binne via die naelstring.  Enige infeksie in die broeikas word gewoonlik voortgesit in die grootmaak proses wat sekerlik die lewensvatbaarheid  en groeikragtigheid van kuikens kompliseer.  Voortdurende gebruik van antibiotikas om probleme te hanteer wat primêr ontstaan het weens moontlike broeikas infeksies,  is duur en riskant en moet gevolglik so ver moontlik voorkom word.
Teelvoël eienaars is die ruggraat van die volstruisbedryf en sonder gesonde lewensvatbare kuikens is daar nie ‘n bedryf nie.  Met die enorme belegging in voëls, voer en broeierye, noodsaak die teelvoël eienaar om maksimale opbrengste te genereer sodat bekostigbare  en lewensvatbare kuikens vir die volstruisbedryf gelewer kan word.  Teelvoël voeding, bestuur en eier hantering is noodsaaklikhede in die doel.

